Alles EISES oder wat ? (4)

Dëslescht stong ech bei zwéi Kollegen, a mir hunn iwwer eis Sprooch gediedegt. Et guff natierlech och eng Grëtz gestëppelt. Deen een ass Däitschproff an deen anere gëtt Franséisch; bei deene Spezialisten huet d’Lëtzebuergescht dacks net vill Chance, well si bis iwwer de Kapp an hirem ‘Fach’ stiechen… leider ower och fäerten, zevill Lëtzebuergesch kënnt dem Franséischen a vrun allem dem Däitschen hei schueden. Dat ass natierlech eng Kueberei, wann dir iech d’Situatioun vun dësen zwou Héichsproochen hei am Land éierlech bedenkt: 

Eis Kanner ginn op Däitsch liesen a schreiwe geléiert, ‘alphabetiséiert’ also. Si gi mat 7 Joer an d’Franséischt ‘gezappt’… an dat geet am ‘Primaire / Fondamental’ grad ewéi am ‘Secondaire’ zolitt weider. Déi däitsch Sprooch huet eis gedréckte Press héichprozenteg am Grëff; ouni Franséisch ass um Verwaltungsplang grad ewéi um Geriichtsgebitt net vill dran. Et brauch deemno keen sech zevill Gedanken a scho guer keng Suerge fir dem Thomas Mann oder dem Albert Camus hir Sproochen ze maachen… et sief dann hie wier fir seng Iwwerzeegung méi helleg wéi de Poopst.

An eisem Gespréich vun hei uewe si mir ower ganz ziviliséiert mateneeen ëmgaang. Mä dir hätt deenen hir Gesiichter emol solle gesinn, wéi ech hinne vum Plang verzielt hunn, eng kleng Publikatioun mat ‘typesche’ lëtzebuergesche Sätz zesummenzebauen, mat deer ville Lëtzebuerger selwer a ganz bestëmmt Däitschen, Hollänner, Schwäizer e Späicherliicht iwwer eis Sprooch opgeet. Deenen zwéi Professere stong d’Verwonnerung an de Aen, wéi ech hinnen e puer Beispiller dohinner getässelt hunn… a gär gehat hätt, si sollen déi emol ‘stoesfouss’ op Däitsch a Franséisch iwwersetzen. Eng Datz fir s’allen zwéin. Hei :

De Misch geet schlamm; hien ass mam Motor bäigaang.

Deen topege Krappert kann seng Schong nach net strécken.

Wat féiers du dann erëm fir eng op !

Kuck emol, wéi dat gakegt Bëtschel esou vermengt do dréint.

Ech war mam Auto agerannt an hat schéin Téitschen / Bëlsen.

Firwat lafen déi Geessen hallef plakeg dorëmmer ?

Probéiert och vläicht, ob dir déi kleng Beispiller ouni zevill Krämpes iwwersat kritt. Wann dir iech eist Buch ‘EISES’ uschafft, kënnt dir iech wonnerbar op déi Manéier ameséieren; et musse jo net ëmmer Rätselen a Sudoku sinn. An engems kritt dir e ganz flott Gespier fir d’Identitéit vu Lëtzebuergeschen (Halo UniLU !)… De Robert Schuman huet säi Clausener Lëtzebuergesch iwregens och nach am héigen Alter wonnerbar geschwat; a wann hien z.B. net wollt, datt een si rondrëm sollt verstoen, dann huet hien sech mam Jos Bech… a senger Mammesprooch ënnerhal. Dat weess ech vum Här Pierre Werner, deen an de 50er Joere selwer dobäi war !

